
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

নামসার
১৩




অণিমা লঘিমা অষ্টসিদ্ধি তার, সাধনে প্রয়োজন নাহি রহে আর,

যে ধরে হৃদয়ে চরণ তোমার, করতলে তার এ তিন ভূবন।

শ্মশানসিদ্ধ অর্থ আসনসিদ্ধ হয়, শবসিদ্ধ অর্থ দেহাটলে রয়,

চিতাসিদ্ধ অর্থ চিত্তস্থিরতায়, মুণ্ডসিদ্ধ মস্তক ও-পদে অর্পণ।

দূরে বিক্ষেপিয়া আত্ম-অভিমান, জীবত্বে হইয়া শবেরি সমান,

সতর্কে সে পদে সাঁপি ‘বালা’ প্রাণ, নামামৃত পান করে অনুক্ষণ

ঝিঁঝিট—দাদরা








আমার কাজ কি মা রেচকে,

কাজ কি গো পূরকে, আমার কাজ কি মা কুম্ভকে।

অহরহ কালী নামে আমার মন যেন উন্মত্ত থাকে।

ভেবে ষটচক্র-ভেদ, না হয় তাহে নাহি মা খেদ,

কালীনাম মহাবেদ, যেন সর্ব্বদা রসনায় ডাকে।

একে ‘বালা’ বালা-বুদ্ধি, কিরূপে হয় ভূতশুদ্ধি,

ওমা কালীনামে করি আত্মশুদ্ধি সিদ্ধেশ্বরীর হই সেবিকে।

কাফি-ত্রিতাল








কালীনাম প্রাণায়ামে মন শুচি যার।

প্রায়শ্চিত্ত ভূতশুদ্ধি কিবা কার্য্য তার।

ভ্রমি যত তীর্থদেশ, মুণ্ডন করিয়ে কেশ,

বল তাহে কি বিশেষ হবে উপকার।

কালী কালী বলে ডাকি, মা নামে আনন্দে থাকি,

সদা দেখি মুদে আঁখি, পূর্ণকাম এ ‘বালা’র।

